MESSAĠĠ TAL-PAPA FRANĠISKU

FIL-FTUĦ TAS-SENA TAL-ĦAJJA KONSAGRATA 


Il-Ħadd 30 ta’ Novembru 2014
Għeżież Ħuti, persuni konsagrati, rġiel u nisa

B’ferħ kbir jiena nsellmillkom f’din l-okkażżjoni li għandha daqshekk tifsir: iċ-ċelebrazzjoni tal-Ewkaristija fil-bidu tas-Sena tal-Ħajja Konsagrata.  Kont nixtieq ħafna nkun preżenti magħkom personalment kif kont ġa assigurajtkom; imma r-rieda t’Alla ppjanat mod ieħor.

  

Meta sejjaħt din is-Sena tal-Ħajja Konsagrata, f’għeluq il-50 sena mix-xandir tad-Digriet tal-Konċilju Vatikan II “Perfectae caritatis” fuq it-tiġdid tal-ħajja reliġjuża, xtaqt qabel kollox nipproponi mill-ġdid lill-Knisja kollha s-sbuħija u l-valur kbir ta’ din il-forma speċjali tal-mixja wara Kristu, li hija rappreżentata minnkom ilkoll li ddeċidejtu tħallu kollox biex tkunu tixbhu ‘l Kristu aktar mill-qrib bil-professjoni tal-kunsilli evanġeliċi.  Permezz tal-ħafna inizjattivi li sejrin jiġu mwettqa hawn f’Ruma, bħal f’kull parti tad-dinja, ix-xhieda tagħkom ta’ ħajja mimlija dawl tkun bħala dawl imqiegħed fuq il-kandelabru biex jagħti dawl u sħana lill-poplu kollu t’Alla.  Għalhekk inġedded lilkom ukoll hawn preżenti l-istedina mħeġġa u urġenti li għamilt is-sena l-oħra lis-Superjuri Ġenerali: qajjmu d-dinja, dawwluha bix-xhieda tagħkom profetika li tmur kontra l-kurrent!
Kif tistgħu twettqu din l-istedina, mhux biss f’din is-Sena speċjali dedikata lilkom, imma dejjem?  Nurikom tliet kelmiet li huma programm ta’ ħajja:

KUNU FERĦANIN!  Uru lil kulħadd li meta intom timxi wara Kristu u tqiegħdu fil-prattika l-Evanġelju tiegħu dan jimla l-qalb tagħkom bil-ferħ.  
Dakkru b’dan il-ferħ lil kull min jersaq lejkom u hekk ħafna persuni meta jistaqsukom ir-raġuni ta’ dan huma jħossu x-xewqa li jaqsmu magħkom  l-avventura evanġelika tagħkom li hija hekk kbira u li hija mimlija b’entużjażmu. 

KUNU KURAĠĠJUŻI!  Min iħossu maħbub mill-Mulej jaf iqiegħed fiH il-fiduċja sħiħa.  Hekk għamlu l-Fundaturi u l-Fundatriċi tagħkom, u dan jiftħilkom toroq ġodda ta’ qadi għas-Saltna t’Alla.  Bil-qawwa tal-Ispirtu s-Santu li jakkumpanjakom, tmorru fit-toroq tad-dinja u turu l-qawwa li ġġedded tal-Evanġelju li, jekk jitqiegħed fil-prattika, iwettaq illum ukoll il-meravilji u jista’ jagħti tweġiba għall-mistoqsijiet kollha tal-bniedem.

KUNU NISA U RĠIEL TA’ KOMUNJONI!  Niżżlu għeruqkom sewwa f’komunjoni personali m’Alla li intom għażiltu bħala l-ideal waħdieni meħtieġ (ara Lq 10, 42) tal-eżistenza tagħkom; kunu bennejja li ma tgħejjewx ta’ fraternita’, billi tipprattikaw bejnietkom il-liġi evanġelika tal-imħabba reċiproka, u wara ma’ kulħadd, l-aktar dawk li huma l-aktar fqar.  Uru li l-fraternita’ universali mhix xi ħolma fiergħa, imma hija l-ħolma nnifisha ta’ Ġesu’ għall-umanita’ kollha.
Għeżież persuni konsagrati, grazzi li ġejtu hawn illum biex tagħtu bidu solenni għas-Sena tal-Ħajja Konsagrata.  Inrodd ħajr ukoll lill-Kardinal João Braz de Aviz, il-Prefett tal-Kongregazzjoni għall-Istituti ta’ Ħajja Konsagrata u tas-Soċjetajiet ta’ ħajja appostolika, li qiegħed imexxi f’ismi din l-Ewkaristija.  Hekk ukoll irrid nuri r-radd il-ħajr tiegħi ukoll lill-Mons José Carballo u lill-dawk kollha li jiffurmaw il-Kongregazzjoni, li b’ġenerożita’ qed jaħdmu sabiex l-avvenimenti maħsubin għal din is-Sena jirnexxu tajjeb.

Fil-waqt li nafda s-Sena tal-Ħajja Konsagrata li tibda llum lill-Verġni Marija, il-Bint l-aktar għażiża tal-Missier, imlibbsa mill-Ispirtu s-Santu bid-doni kollha tal-grazzja u mudell l-aktar għoli  tagħkom, jiena nakkumpanjakom bit-talb tiegħi u minn qalbi nagħti lilkom preżenti il-Barka Appostolika.
Miġjub għall-Malti minn Patri Silvestru Bonavia OFM Cap.

 

 

